
Setrið bjóðar ph.d-skeið um kritiska etnografiska gransking í heilsu-, hug- og samfelagsvísindaligum verkætlanararbeiði (í Norðurlondum) út í heyst 
Skeiðið er ætlað master- og ph.d.-lesandi og postdoc-granskarum, sum hava áhuga í kritiskari etnografi sum háttalag og greiningaramboð. Undirvísarar verða: Firouz Gaini, Betina Dybbroe, Christine Øye og Turið Hermannsdóttir.

Lýsing av skeiðinum 

Vit fara – við støði í feltarbeiði og ástøði – at hyggja nærri at broytingum av sosialum fyribrigdum, og týdningin, ið tær hava fyri gerandislív og samfelagsinstitutiónir. 

Vit kanna eisini (gerandis-) lívsins rútmur, relatiónir, interaktiónir og praksisvitanin sum partar av hesum mentanarligu og sosialu broytingunum.

Tað, sum vit á hesum ph.d-skeiðinum serliga fara at varpa ljós á, er vísindaligu háttalags-avbjóðingarnar, sum stinga seg upp, tá ið granskað verður í transformatiónsprosessum í kendum (“heimligum”) mentanarligum og sosialum praksisfeltum, har ið granskarin sjálvur er virkin luttakari.

Vit kava niður í avbjóðingarnar í greining av feltarbeiði, serliga tá granskarin skal javnviga millum forfatan, karmarnar fyri feltarbeiðið, einstakar hendingar (stakdømi), ástøðilig sjónarmið, granskarasubjektivitet o.s.fr. 

Eisini fara vit at taka framtíðina upp til viðgerðar og kjak við støði í framtíðarperspektivinum, -myndum og -væntanum. Vit fara at vísa, at framtíðin kann virka sum háttalagsligt og greinandi amboð í etnografiskum kanningum av mentanarligum og sosialum transformatiónum, tó eisini sum ástøðiligt hugtak í orðaskifti um (sosio-)temporalitet og um vón/menningarmøguleika.

Vit fara at meta um, hvussu vald, tigandi vitan, tabuiserað vitan v.m. í feltinum kann lýsast og umboðast. Vit meta, at feltarbeiði og etnografisk háttaløg eru knýtt at eini røð av avbjóðingum: at fáa rætta og rímiliga atgongd, “gate-keeping”, kontekstualisering av empiri, tulking av tí, vit síggja, og leikluturin og ávirkanin, sum granskarin hevur á broytingarprosessirnar.

Vit viðgera nágreiniliga tær avbjóðingar og tey fyrilit, sum eitt feltarbeiði í egnari mentan (“anthropology at home”) inniber, t.d. tá arbeitt verður í smáum (lokal-)samfeløgum, har ið granskarin ikki megnar at vera anonymur (og “uttanveltaður”) millum fólk.


